
ABSTRAK 
 

 
Kajian ini bertujuan untuk menilai pelaksanaan program keagamaan terhadap 
pengimarahan Masjid Angkatan Tentera Malaysia (ATM). Objektif kajian yang 
ditetapkan bagi mencapai tujuan tersebut iaitu: (1) mengenal pasti tahap penerimaan 
anggota tentera berdasarkan elemen konteks, input, proses dan produk dalam 
pelaksanaan program keagamaan terhadap pengimarahan Masjid ATM; (2) 
menganalisis perbezaan berdasarkan demografi anggota tentera dengan hasil 
pencapaian program; dan (3) menganalisis hubungan di antara elemen konteks, input 
dan proses dengan hasil pencapaian program. Kajian ini telah mengadaptasi satu model 
penilaian iaitu model CIPP dari Stufflebeam (1971). Rekabentuk kajian ini adalah 
pendekatan kuantitatif berbentuk tinjauan dengan menggunakan borang soal selidik 
sebagai instrumen. Sampel terdiri daripada 380 anggota tentera dari tiga Masjid ATM 
yang terdapat di Pangkalan Tentera Laut Diraja Malaysia. Data kajian ini di analisis 
dengan perisian Statistical Packages for Social Sciences (SPSS) Version 27 secara 
deskriptif dan inferensi menggunakan analisis min, Ujian T, ANOVA dan korelasi 
Pearson. Dapatan kajian mendapati tahap penerimaan konteks pelaksanaan program 
pada keseluruhannya berada pada tahap “Tinggi” dengan nilai skor min iaitu 
(min=4.6447, sp=.379). Tahap penerimaan elemen input pelaksanaan program juga 
pada keseluruhannya berada pada tahap “Tinggi” dengan nilai skor min iaitu 
(min=4.5017, sp=.396), manakala tahap penerimaan proses pelaksanaan program juga 
pada keseluruhannya berada pada tahap “Tinggi” dengan nilai skor min iaitu 
(min=4.3981, sp=.485). Tahap pencapaian hasil pelaksanaan program juga pada 
keseluruhannya berada pada tahap “Tinggi” dengan nilai skor min iaitu (min=4.5403, 
sp=.453). Dapatan juga menunjukkan perbezaan yang signifikan berkaitan jantina dan 
tempoh perkhidmatan anggota dengan hasil pencapaian program, manakala tidak 
terdapat perbezaan yang signifikan berkaitan dengan umur dan pangkat responden. 
Dalam menganalisis hubungan di antara elemen konteks, input dan proses dengan hasil 
pencapaian pelaksanaan program, dapatan kajian menunjukkan terdapat hubungan 
yang signifikan bagi ketiga-tiga elemen iaitu konteks, input dan proses dengan hasil 
pencapaian pelaksanaan program. Implikasi kajian menunjukkan penerimaan anggota 
tentera terhadap pencapaian pelaksanaan program berada pada tahap “Tinggi”, namun 
terdapat beberapa item input dan proses perlu dipertingkatkan. Kajian ini memberi 
implikasi mendalam kepada Jawatankuasa Imarah Masjid ATM untuk perancangan 
masa hadapan dan kepada Jabatan Arah KAGAT untuk mengemaskini sukatan 
pengajian, serta kepada pegawai dan anggota KAGAT ke arah mempertingkatkan 
kompetensi tenaga pengajar.  

THE EVALUATION OF RELIGIOUS PROGRAM IMPLEMENTATION ON 
THE REVITALIZATION OF THE MALAYSIAN ARMED FORCES MOSQUE 

 
 

ABSTRACT 
 
 

This study aims to evaluate the implementation of  religious program towards the 
revitalization of the Malaysian Armed Forces Mosque. The objectives of the study set 
to achieve these goals are: (1) identifying the level of acceptance of military personnel 
based on elements of context, input, process and product in the implementation of 
religious programs for the revitalization of the Malaysian Armed Forces Mosque; (2) 
analyze differences based on the demographics of military personnel with program 
achievement results; and (3) analyze the relationship between elements of context, input 
and process with program achievement results. This study has adapted an evaluation 
model which is the CIPP model from Stufflebeam (1971). The design of this study is a 
quantitative approach in the form of a survey using a questionnaire as an instrument. 
The sample consisted of 380 military personnel from three the Malaysian Armed Forces 
Mosques located at the Royal Malaysian Naval Base. The data of this study was 
analyzed with Statistical Packages for Social Sciences (SPSS) Version 27 descriptively 
and inferentially using mean analysis, T-Test, ANOVA and Pearson's correlation. The 
findings of the study found that the overall level of acceptance of the context of program 
implementation was at a "High" level with a mean score value of (mean=4.6447, 
sd=.379). The level of acceptance of the program implementation input elements is also 
at the "High" level with a mean score value of (mean=4.5017, sd=.396), while the level 
of acceptance of the program implementation process is also at the "High" level with a 
mean score value of (mean=4.3981, sd=.485). The level of achievement of program 
implementation results is also at the "High" level with a mean score value of 
(mean=4.5403, sd=.453). Findings also show a significant difference in relation to the 
gender and length of service of members with program achievement results, while there 
is no significant difference in relation to the age and rank of the respondents. In 
analyzing the relationship between the elements of context, input and process with the 
results of program implementation, the findings of the study show that there is a 
significant relationship for all three elements, namely context, input and process with 
the results of program implementation.The implications of the study show that the 
acceptance of military personnel towards the achievement of program implementation 
is at a "High" level, but there are some input items and processes that need to be 
improved. This study gives deep implications to the Committee of the Malaysian Armed 
Forces Mosque for future planning and to the KAGAT Head Quarters to update the 
curriculum, as well as to KAGAT officers and members towards improving the 
competence of teaching staff. 
 
Keywords: Evaluation, Religious Program, Revitalization, Malaysian Armed Forces 
Mosque 

BAB 1  

 

 

 

 

PENGENALAN 

 

 

 

 

1.1  Pendahuluan  

 

Rasullullah SAW dan para sahabat kaum muhajirin dari Mekah al-Mukarramah telah 

melakukan penghijrahan ke Madinah al-Munawwarah atas wahyu Allah SWT yang 

memerintahkan agar melaksanakan misi hijrah tersebut. Ketika Rasulullah SAW tiba 

di Madinah yang dikenali Yathrib ketika itu, perkara pertama yang dilakukan dalam 

menyediakan infrastruktur di kota Madinah adalah membina masjid. Semua agenda 

berkaitan umat Islam pada masa itu diuruskan  dari masjid. Masjid menjadi sebagai 

pusat ibadah, pusat ekonomi, dan masjid jugalah yang menjadi  pusat ilmu pengetahuan, 

bahkan masjid juga dijadikan pusat ketenteraan (Ramdanil, 2020). Ini menunjukkan 

bahawa, masjid adalah merupakan suatu pusat yang penting bagi kehidupan umat Islam 

untuk terus melestarikan agenda dalam pembinaan sebuah pemerintahan atau 

ketamadunan.  

Dr Mustafa al-Siba’ie menyebut dalam bukunya Al-Sirah Nabawiyyah (2021) 

menyatakan bahawa apabila tiba di Madinah, perkara atau urusan  pertama yang 

dilakukan oleh Rasulullah SAW ialah membina masjid. Baginda memikirkan tentang 

tapak yang sesuai untuk merealisasikan pembinaan tersebut dan akhirnya Baginda 

SAW  memilih tempat atau tapak binaan di mana  unta yang ditunggang  Baginda SAW 

berhenti dan duduk di situ. Apabila diselidiki, tempat cadangan tapak pembinaan masjid 

tersebut adalah milik dua orang kanak-kanak yatim dari kaum Ansar.  

 

Daripada apa yang yang termaktub dalam sejarah pembinaan awal masjid oleh 

Rasulullah SAW, ianya menunjukkan peri pentingnya masjid dalam kehidupan umat 

Islam. Apatah lagi  terdapat ayat al-Quran yang membicarakan tentang bukti keimanan 

seseorang itu adalah berdasarkan kepada aspek pengimarahan masjid. Ini berdasarkan 

firman Allah SWT  dalam Surah At-Taubah ayat 18: 

 

             

Hanya yang memakmurkan masjid-masjid Allah ialah orang-orang yang 
beriman kepada Allah dan hari kemudian, serta tetap mendirikan solat, 
menunaikan zakat dan tidak takut (kepada siapapun) selain kepada Allah, maka 
merekalah orang-orang yang diharapkan termasuk golongan orang-orang 
yang mendapat petunjuk.  

 

(Abdullah Muhammad Basmeih, 2013) 

 

Dalam kitab Tafsir al-Quran al-‘Azim., Ibnu Kathir (1996) mentafsirkan 

“memakmurkan masjid” adalah bermaksud membina, menjaga kebersihan, 

menyediakan dan melengkapkan kemudahan dan infrastrukturnya serta menjadikannya 

sebagai pusat hebahan atau penyampaian maklumat. Konsep memakmurkan masjid 

juga adalah bermaksud mendirikan solat didalamnya terutamanya solat berjemaah, 

belajar dan mengajar ilmu-ilmu yang bermanfaat terutamanya ilmu yang paling agung 

adalah belajar dan mengajar al-Quran. Selain itu, konsep pengimarahan masjid adalah 

mempergiatkan aktiviti ibadat-ibadat lain di dalamnya tanda ketaatan kepada Allah 

SWT serta mengikhlaskan semua bentuk ibadah hanya untuk mencari reda Allah SWT 

semata-mata. Sehubungan itu, ayat 18 Surah at-Taubah ini menunjukkan ciri-ciri 

muslim yang terbaik adalah muslim yang sentiasa mengimarahkan masjid dengan 

ikhlas dan sentiasa mempergiatkan aktiviti-aktiviti ibadat di masjid terutamanya kaum 

lelaki.  

 

Dalam mengoptimumkan pengimarahan masjid, antara aktiviti yang perlu 

disuburkan dan perlu diberi penambahbaikan adalah berkaitan dengan pelaksanaan 

program-program keagamaan. Dengan kata lain, masjid perlu dihidupkan dengan 

pelaksanaan program keagamaan yang berimpak tinggi dengan mengikut konsep dan 

strategi yang berkesan  agar tahap pencapaian pengetahuan dan amalan jemaah boleh 

dicapai pada tahap tinggi sekaligus memberi kesan kepada nilai ibadat mereka.  Dalam 

memenuhi objektif ini, penganjuran pelbagai program dan aktiviti pengimarahan 

masjid masa kini seharusnya menepati dengan kesesuaian dan kehendak pembangunan 

masyarakat Islam yang berada dalam era kontemporari atau yang bersifat semasa. 

Justeru, program pengimarahan masjid yang dilaksanakan seharusnya bersifat 

menyeluruh agar elemen-elemen keberkesanannya dapat dipertingkatkan dari masa ke 

semasa (Suhardi, Abdul Kamil & Mohd Nordin, 2022). 

Dalam hubungan ini juga, fadilat pengimarahan masjid ini amatlah besar 

ganjarannya seperti yang telah disabdakan oleh Baginda Rasulullah SAW. Dalam 

Irsyad al-Hadith Siri ke-336 keluaran Pejabat Mufti Wilayah Persekutuan memetik satu 

hadis yang diriwayatkan oleh Imam al-Thabarani iaitu dari Abi Umamah r.a, Rasulullah 

SAW bersabda: 

 

 

            

“Barangsiapa yang pergi ke masjid dengan tujuan untuk mempelajari sesuatu 
kebaikan atau mengajarkannya, maka baginya pahala seperti orang yang 
menunaikan haji dengan sempurna.” 

 
(Riwayat al-Thabarani di dalam al-Mu’jam al-Kabir (7473), 2002) 

 
 

Hadis ini jelas menceritakan tentang fadilat bagi mereka yang bertujuan untuk 

menuntut ilmu atau mempelajari sesuatu kebaikan dengan hadir ke masjid, maka Allah 

SWT akan mengurniakan ganjaran seperti menunaikan haji dengan sempurna iaitu haji 

yang mabrur.  

 

 Pendekatan yang utama dalam membentuk kehidupan manusia untuk  

menghayati ajaran agama sudah tentulah dengan memastikan setiap seorang muslim 

menerima pengajaran dan pembelajaran ilmu-ilmu keagamaan yang sesuai dengan 

tahap ketika usianya. Seperti apa yang dinyatakan oleh Ab. Halim (2021) bahawa 

strategi utama dalam membentuk kehidupan beragama seseorang itu sudah tentulah 

dengan memastikan mereka menerima pengajaran dan pembelajaran pendidikan 

keagamaan yang sesuai mengikut tahap usia mereka. Sesungguhnya menjadi 

tanggungjawab Kor Agama Angkatan Tentera (KAGAT) dalam menjayakan 

pengimarahan keagamaan di Masjid ATM terutama dalam melaksanakan program-

program keagamaan bagi warga tentera dan keluarga. 

 

 

1.2      Latar Belakang Kajian 

 

Pelaksanaan program keagamaan di Masjid ATM memenuhi aspirasi Perintah Majlis 

Angkatan Tentera Bilangan 9 Tahun  1991 berkaitan dasar pembinaan mental dan 

kerohanian ATM.  Penerapan nilai-nilai agama ini memainkan peranan penting bagi 

dasar Pendidikan Islam dan Fardu Ain warga ATM. Usaha mempertingkatkan ilmu 

keagamaan dalam kalangan warga tentera  giat dilaksanakan dengan dasar yang telah 

dikeluarkan dalam Perintah Majlis Angkatan Tentera Bilangan 9 Tahun 1991 (PMAT 

9/91) yang mewajibkan anggota tentera melibatkan diri dalam aktiviti kerohanian 

sebanyak 857 jam setahun.  Melalui dasar ini yang telah diwartakan dalam PMAT, 

maka ianya telah menjadi sumber punca kuasa dan arahan tertinggi kepada pelaksanaan 

Pendidikan Islam dalam ATM (Burhanuddin, 2019).  

 

Masjid ATM memainkan peranan yang besar sebagai tempat penyebaran ilmu 

atau pendidikan keagamaan kepada para jemaah terutama kepada anggota tentera dan 

keluarga. Ini berdasarkan fungsi dan peranan penubuhan masjid itu sendiri seperti  yang 

tercatat dalam lipatan Sirah Nabawiyyah yang menjadikan masjid sebagai pusat aktiviti 

utama ummah. Aktiviti peningkatan pengetahuan dalam pendidikan juga sinonim 

dengan aktiviti pengimarahan masjid. Hal ini sangat penting kerana masyarakat yang 

menerima pendidikan secara seimbang dan meliputi semua aspek ilmu dunia dan 

ukhrawi akan dapat menyumbang kepada pembangunan negara.  

 

Sehubungan itu, pengajaran dan pembelajaran dalam program keagamaan 

dalam kalangan warga tentera adalah sangat mustahak dan perlu kepada suatu 

perancangan dari aspek kaedah pengajaran dan strategi pelaksanaan program yang jelas 

dan menyeluruh. Apatah lagi anggota tentera adalah benteng pertahanan hadapan 

negara yang memerlukan kekuatan jasmani, rohani, emosi dan intelektual.   

 

Pengajaran dan pembelajaran dalam program-program keagamaan di Masjid 

ATM kebanyakannya melibatkan penyertaan di kalangan golongan dewasa iaitu 

majoritinya adalah anggota tentera. Mereka ini perlu menghadirkan diri  dalam program 

yang dianjurkan sama ada secara berkala mengikut arahan semasa atau yang hadir 

secara sukarela. Justeru, kaedah pengajaran yang sesuai perlu diselidiki bagi 

menjayakan sesuatu pengkuliahan atau sesi pengajaran dalam program keagamaan di 

Masjid ATM yang melibatkan golongan dewasa yang disebut pembelajaran 

menggunakan pendekatan Andragogi. Menurut Zamri, Zawawi, Yusri, Rusli dan 

Abdullah (2020) merumuskan bahawa pendekatan andragogi yang baik dan sempurna 

dapat memberikan kesan yang mendalam serta memberikan impak yang baik sebagai 

usaha menarik perhatian para peserta atau pendengar. Hal ini seterusnya akan 

menggalakkan sambutan kepada program pendidikan yang dianjurkan.  

 

Selain itu, pembelajaran Andragogi (dewasa) juga merujuk kepada suatu proses 

di mana setiap individu dewasa yang terlibat dalam sesuatu program pendidikan 

meningkatkan ilmu pengetahuan (intelektual), sahsiah diri (sikap) serta peningkatan 

kemahiran diri mereka.  Oleh itu, peserta mempunyai keinginan yang tinggi terhadap 

kemahiran pengkuliah atau tenaga pengajar dalam penyampaian ilmu. Sehubungan itu, 

seperti mana  yang diinginkan oleh para peserta, maka ianya akan membuka ruang 

kepada penambahbaikan penyampaian dan kaedah mengajar bagi seseorang pengkuliah 

atau pembimbing.  

 

Dalam kajian yang dibuat oleh Mohamed Radzi, Burhanuddin dan Noor Azmi 

(2021) berkaitan pelaksanaan program Pendidikan Islam dan Fardu Ain anggota tentera 

di Lembah Klang telah merumuskan bahawa penyediaan kemudahan infrastruktur yang 

baik dalam program tersebut menjadikan ianya sebagai elemen pelengkap dan sekaligus 

meningkatkan penghayatan nilai Islam dalam kalangan anggota tentera.  Justeru, 

penyediaan alat bantuan mengajar dan infrastruktur ini seharusnya diberikan penekanan 

dalam kandungan pelaksanaan program keagamaan di Masjid ATM. Sehubungan itu, 

kajian ini menganalisa berkaitan penyediaan alat bantuan mengajar dan infrastruktur 

yang tersedia di dalam program keagamaan di Masjid ATM.  

  

Kajian ini berbentuk kuantitatif dilaksanakan dengan menggunakan rekabentuk 

tinjauan menggunakan instrumen soal selidik. Diharap kajian ini dapat membantu pihak 

pemegang taruh dalam memantapkan pelaksanaan program keagamaan di Masjid ATM 

seterusnya melahirkan pengamalan kerohanian yang jitu kepada warga tentera demi 

untuk melahirkan kekuatan tempur melalui kerohanian yang disebut sebagai spiritual 

combat power. 

1.3  Permasalahan Kajian 

 

Kajian ini ada hubungkaitnya dengan Pekeliling Panglima Pemerintahan Bantuan 

No.1/14, Markas Pemerintahan Bantuan, Pangkalan TLDM Lumut iaitu Kempen Jom 

Solat Berjemaah dan Aktiviti Keagamaan Markas Pemerintahan Bantuan 

(MB/N3/3218/1-(1) bertarikh 13 Feb 2014) yang menekankan aspek kehadiran anggota 

yang maksimum dalam program keagamaan di masjid. Permasalahan yang timbul 

adalah berkaitan kehadiran anggota dalam program keagamaan di masjid pangkalan 

yang kurang memberangsangkan terutamanya solat berjemaah. Ini menyebabkan 

program keagamaan yang dianjurkan dan yang dilaksanakan secara harian kurang 

mendapat sambutan. Justeru, pekeliling ini bertindak sebagai arahan kepada pasukan 

sebagai rujukan kehadiran anggota.  

    

Dalam Mesyuarat Jawatakuasa Pusat Masjid Khalid bin Al-Walid 

KEMENTAH (MKWK) Siri 1/2020 telah diminitkan dalam minit mesyuarat bertarikh 

25 Mac 2020, wakil Markas Tentera Darat berpendapat bahawa MKWK tidak perlu 

menjemput “penceramah selebriti” yang memerlukan bayaran yang tinggi untuk 

melaksanakan program Pendidikan Islam atau kuliah-kuliah agama di masjid, 

sebaliknya penceramah yang diperlukan adalah yang dapat memberikan motivasi 

kepada jemaah dan ahli kariah MKWK (BPA-KAGAT(LOG)200-2/3/2, 2020). Perkara 

ini adalah berkaitan dengan kompetensi pengkuliah atau pembimbing yang 

melaksanakan program keagamaan di Masjid ATM yang merupakan elemen input 

pelaksanaan program. 

Selain itu, dalam Minit Mesyuarat Bulanan Pengurusan Pusat Pembangunan 

Kerohanian Siri 5/2021 Pangkalan TLDM Lumut bertarikh 17 Sep 2021 telah 

merekodkan tentang cadangan Pengerusi Masjid An-Nur, Pangkalan TLDM Lumut 

untuk melaksanakan program pelupusan al-Quran lama. Program dilaksanakan dengan 

diadakan kelas tatacara teori dan praktikal di masjid untuk melaksanakan pelupusan al-

Quran lama tersebut. Ianya sebagai satu pendedahan dan penambahan program 

pengukuhan ilmu di kalangan warga ATM di masjid ATM dengan kerjasama Pejabat 

Mufti Negeri Perak (KD MALAYA.100-7/1/11, 2021). Justeru, daripada isu yang 

ditimbulkan ini ada kaitan dengan program-program pengukuhan yang terkandung 

dalam sukatan pengajian yang menjadi input pelaksanaan program.  

 

Dalam perkhidmatan Angkatan Tentera Malaysia, Modul Pendidikan Islam dan 

Fardu Ain (PIFA) ATM diwujudkan bertujuan untuk memastikan anggota tentera 

mengetahui dengan jelas tentang syariat Islam berdasarkan ilmu teras Pendidikan Islam. 

Kefahaman, amalan dan penghayatan terhadap ilmu yang berkaitan dengan Pendidikan 

Islam atau keagamaan dalam kalangan anggota tentera mampu menjadi benteng 

pertahanan diri untuk mengharungi kehidupan yang dipenuhi dengan pelbagai cabaran. 

Kegagalan memahami ilmu fardu ain dan kelekaan dalam mengamalkan ibadat fardu 

atau sunat akan menjadikan anggota tentera akan hilang arah di dalam kehidupannya 

dan akan mengundang kemurkaan Allah SWT (Kor Agama Angkatan Tentera, 2012). 

 

Isu mengenai kerisauan berkaitan tahap pelanggaran disiplin berkaitan jenayah 

syarak dalam kalangan warga tentera telah dinyatakan dalam kajian Syukri Zahari 

(2018) yang bertajuk “Pengaruh Warga Kor Agama Angkatan Tentera (KAGAT) 

Terhadap Penghayatan Agama Dalam Kalangan Warga Angkatan Tentera Malaysia”  

mengutarakan peranan murabbi (pembimbing), perancangan dan pelaksanaan program 

serta sikap anggota KAGAT memberi kesan kepada penghayatan kerohanian anggota 

tentera, namun dipersoalkan mengapakah masih wujud kes-kes pelanggaran jenayah 

syarak di kalangan anggota tentera. Berdasarkan laporan Cawangan Provos Marshal 

ATM tahun 2022, kes yang melibatkan moral dan agama adalah sebanyak 33 kes pada 

tahun 2020 dan sebanyak 32 kes pada tahun 2021 (Sumber Penyata Cawangan Provos 

Marsyal ATM , 2022). 

 

Sehubungan itu, satu kajian perlu dilaksanakan bagi menilai tahap konteks 

pelaksanaan program dan mengenalpasti proses serta input pelaksanaan program 

keagamaan yang dianjurkan di Masjid ATM. Konteks, proses dan input pelaksanaan 

program keagamaan ini adalah merupakan elemen  yang ada hubungkait dengan 

pengimarahan keagamaan yang seterusnya melahirkan warga tentera yang mempunyai 

kefahaman dan penghayatan beragama yang tinggi dalam kehidupan. 

 

  

1.4  Objektif Kajian 

 

Pendidikan keagamaan dan penerapan nilai-nilai Islam kepada warga  tentera 

memerlukan kepada satu pelaksanaan program yang komprehensif dan berterusan di 

sepanjang perkhidmatan mereka. Dalam melaksanakan program keagamaan di masjid-

masjid ATM, suatu kondisi yang sihat perlu diwujudkan demi melestarikan pendidikan 

keagamaan kepada warga tentera.  Justeru, kajian ini menetapkan kepada enam objektif 

kajian iaitu seperti berikut: 

 



11 

 

a. Mengenalpasti tahap penerimaan konteks pelaksanaan program keagamaan di 

Masjid ATM. 

 

b. Mengenalpasti tahap penerimaan input dalam pelaksanaan program keagamaan 

di Masjid ATM. 

 

c. Mengenalpasti tahap penerimaan proses yang digunakan dalam pelaksanaan 

program keagamaan di Masjid ATM. 

 

d. Mengenalpasti tahap hasil pencapaian terhadap pelaksanaan program 

keagamaan di Masjid ATM. 

 

e. Menganalisis perbezaan di antara data demografi anggota dengan hasil 

pencapaian pelaksanaan program keagamaan di Masjid ATM. 

 

f. Menganalisis hubungan di antara konteks, input dan proses dengan hasil 

pencapaian pelaksanaan program keagamaan di Masjid ATM. 

 

 

1.5  Persoalan Kajian 

 
 
Berdasarkan objektif yang dibentuk, kajian ini menetapkan enam persoalan kajian. 

Persoalan-persoalan kajian ialah seperti berikut: 

a. Apakah tahap penerimaan konteks pelaksanaan program keagamaan di Masjid 

ATM? 

 

b. Apakah tahap penerimaan input dalam pelaksanaan program keagamaan di 

Masjid ATM? 

 

c. Apakah tahap penerimaan proses yang digunakan dalam pelaksanaan program 

keagamaan di Masjid ATM? 

 

d. Apakah tahap hasil pencapaian terhadap pelaksanaan program keagamaan di 

Masjid ATM? 

 

e. Adakah terdapat perbezaan di antara data demografi anggota dengan hasil 

pencapaian pelaksanaan program keagamaan di Masjid ATM? 

 

f. Adakah terdapat hubungan di antara konteks, input dan proses dengan hasil 

pencapaian pelaksanaan program keagamaan di Masjid ATM? 

 

 

1.6  Hipotesis Kajian 

 

Ha1 Terdapat perbezaan yang signifikan di antara anggota lelaki dan perempuan 

dalam pencapaian pelaksanaan program keagamaan di Masjid ATM. 

Ha2 Terdapat perbezaan yang signifikan berkaitan peringkat umur anggota dalam 

pencapaian pelaksanaan program keagamaan di Masjid ATM. 

 

Ha3 Terdapat perbezaan yang signifikan di antara pegawai dan anggota lain-lain 

pangkat dalam pencapaian pelaksanaan program keagamaan di Masjid ATM. 

 

Ha4 Terdapat perbezaan yang signifikan berkaitan tempoh perkhidmatan dalam 

pencapaian pelaksanaan program keagamaan di Masjid ATM. 

 

Ha5 Terdapat hubungan yang signifikan antara konteks pelaksanaan program 

keagamaan dengan hasil pencapaian program keagamaan di Masjid ATM. 

 

Ha6 Terdapat hubungan yang signifikan antara input pelaksanaan program 

keagamaan dengan hasil pencapaian program keagamaan di Masjid ATM. 

 

Ha7 Terdapat hubungan yang signifikan antara proses pelaksanaan program 

keagamaan dengan hasil pencapaian program keagamaan di Masjid ATM. 

 

 

1.7  Kerangka Teori Kajian 

 

Khalid Ahmad Syantut (2006) dalam bukunya “al-Muslimun wa at-Tarbiyah al-

Askariyah” telah menyebut tentang lima aspek pendidikan (tarbiyah) bagi pembinaan 

ketumbukan  tentera dalam menghayati ajaran Islam serta pemahaman dan sekaligus 

mempunyai semangat berkaitan jihad. Elemen berkaitan aspek pendidikan ini sangat 

penting kerana ianya dapat membina generasi muda mempunyai semangat ketenteraan 

yang mantap serta benar-benar menghayati Islam sekaligus memahami konsep jihad. 

Elemen pendidikan tersebut adalah seperti berikut: 

 

a. Tarbiyah Ruhiyah (pendidikan spiritual). Pendidikan ini  adalah bermatlamat 

untuk membina kekuatan diri dari cabaran keduniaan dan kemewahan harta 

benda. 

  

b. Tarbiyah Fikriyah (pendidikan intelektual). Pendidikan ini  adalah bermatlamat 

untuk  membina dan menghayati aspek jihad yang sebenar dalam Islam. 

 

c. Tarbiyah Nafsiyah (pendidikan mental). Pendidikan ini  adalah bermatlamat 

untuk mendidik dalam aspek bersedia untuk berkorban harta, jiwa dan raga 

demi Islam dan negara. 

 

d. Tarbiyah Badaniyah (pendidikan fizikal). Pendidikan ini  adalah bermatlamat  

untuk membina kekuatan tenaga fizikal generasi muda menjadi lebih kuat dan 

berwibawa serta mampu menggalas cabaran berjuang di medan perang. 

  

e. Tarbiyah Ijtima’iyyah (pendidikan kemasyarakatan). Pendidikan ini adalah 

bermatlamat untuk membina jiwa dan sifat terpuji agar memahami keperluan 

masyarakat dan sedia membantu pada sebilang masa. Selain itu, pendidikan ini 

bagi mendidik sikap  bermesyuarat dan mampu membebaskan diri dari sikap 

negatif serta ego sekaligus menghindari sikap mementingkan diri sendiri. 

 



15 

 

Bagi memahami apa yang dinyatakan oleh Khalid Ahmad Syantut (2006), 

secara ringkasnya, teori tersebut boleh difahami melalui kerangka teori yang 

dipaparkan seperti di Rajah 1.1. 

 

 
 

Rajah 1.1. Kerangka Teori Kajian berdasarkan Khalid Ahmad Syantut (2006) 
 

 

Khalid Ahmad Syantut (2006) juga telah menekankan bahawa Tarbiyah 

Askariyah merupakan intipati Tarbiyah Islamiyah (Pendidikan Islam) kerana 

pendidikan ini mempunyai elemen intipati pendidikan yang merangkumi perkara-

perkara berikut: 

  

a. Menepati perintah Allah SWT kepada kaum muslimin untuk bersiap sedia 

menghadapi musuh dengan segala kekuatan dan persenjataan supaya menjadi 

kegerunan kepada pihak musuh. 

b. Pendidikan ini mampu memenuhi tuntutan masa hadapan dan relevan  dalam 

pembinaan semangat jihad bagi menjaga agama dan negara. 

 

c. Pendidikan ketenteraan ini adalah pendidikan yang komprehensif dan seimbang  

yang dapat  membina  aspek  spiritual,  intelektual,  dan fizikal setiap individu.   

 

Sehubungan itu, melalui intipati  yang telah digariskan dalam  Tarbiyah 

Askariyah (pendidikan ketenteraan) ini, maka pengisian pengetahuan dan amalan 

kerohanian  kepada  seseorang anggota tentera perlu dipenuhi. Proses ini yang juga 

penting kerana ianya sebagai proses penyucian jiwa kepada anggota tentera. Menurut 

Nadzri dan Najah (2018), proses pendidikan keagamaan kepada anggota tentera adalah 

sebagai Tazkiyah al-Nafs (penyucian jiwa) yang berfungsi untuk pembersihan dan 

penyuburan diri ke arah kebaikan dan seterusnya menyingkirkan segala unsur-unsur 

negatif yang tidak dikehendaki dalam diri seorang muslim. 

 

Imam al-Ghazali (2008) dalam kitabnya “Ihya Ulumuddin” dalam bab Fadilah 

Ta’alum (keutamanan menuntut ilmu) menyatakan belajar adalah  suatu proses  

pengalihan atau pemindahan ilmu  pengetahuan  daripada  guru  kepada  murid.  Dalam 

pengajaran dan pembelajaran, seseorang murid memerlukan seorang guru untuk 

menimba ilmu dan mempelajari suatu ilmu. Beliau juga menyatakan bahawa belajar 

adalah proses  memanusiakan manusia  sejak  kelahirannya sehinggalah ke akhir hayat 

mereka. Melalui pelbagai ilmu  pengetahuan  yang  disampaikan  dalam  bentuk 

pengajaran yang bertahap, sama ada daripada ibubapa atau guru,  proses pembelajaran 

itu adalah untuk  membentuk seseorang itu menuju ke arah mendekatkan diri kepada 

Allah SWT dan seterusnya menjadi manusia yang sempurna. Justeru itu, aspek 

pendidikan keagamaan yang diterima secara langsung secara berguru adalah sangat 

penting dalam pendidikan keagamaan termasuklah bagi anggota tentera.  

 

Seorang tokoh ilmuan Yusuf al-Qaradawi (2001) dalam bukunya “al-Ibadah fi 

al-Islam” menyatakan bahawa kuliah pengajian ilmu agama, ceramah atau seminar 

yang dilaksanakan di masjid atau tempat tertentu merupakan usaha dakwah untuk 

semua golongan masyarakat sama ada dewasa atau kanan-kanak. Pelaksanaan aktiviti 

di masjid yang tidak dikenakan bayaran ini adalah terbuka kepada sesiapa sahaja tanpa 

dikenakan syarat untuk menyertai sebarang aktiviti kerana masjid adalah pusat 

pengajian ilmu kepada ummah.  Justeru, secara umumnya teori ini ada hubungkait 

dengan pelaksanaan aktiviti keagamaan di Masjid ATM bertujuan meningkatkan tahap 

kerohanian anggota tentera dengan menjadikan masjid dalam pangkalan atau kem-kem 

tentera sebagai  pusat pendidikan keagamaan dan pelaksanaan program-program 

keagamaan.   

 

Kesimpulannya, daripada penjelasan para ulamak dan sarjana Islam seperti 

yang disebutkan, menunjukkan bahawa penghayatan kerohanian dan amal ibadat serta 

pembentukan semangat juang dalam diri dalam mermartabatkan agama mesti melalui 

proses pendidikan (tarbiyah).  Penghayatan dan amalan keagamaan yang subur dan 

istiqamah mestilah didasari dengan ilmu pengetahuan yang mencukupi bagi 

menghasilkan sesuatu amal ibadat dan penghayatan keagamaan yang berkualiti. 

Sehubungan itu, kajian ini bertindak menilai pelaksanaan program keagamaan di 

Masjid ATM selaras dengan teori-teori proses pendidikan keagamaan seperti yang 

dinyatakan oleh para sarjana Islam tersebut. 

1.8  Kerangka Konseptual Kajian 

 

Model CIPP merupakan suatu model penilaian yang diperkenalkan oleh Stufflebeam 

(1971). CIPP ialah kata singkatan untuk Context (konteks), Input 

(input), Process (proses) dan Product (hasil). Menurut Stufflebeam (1971), penilaian 

didefinisikan sebagai satu proses membuat garis panduan (delineating), mendapatkan 

(obtaining) dan membekalkan (providing) maklumat yang berguna untuk membuat 

keputusan yang betul. Beliau mempercayai bahawa penilaian ialah satu proses yang 

berterusan yang perlu dilaksanakan melalui satu program yang sistematik.  Proses 

penilaian yang sistematik tersebut melibatkan tiga langkah yang utama iaitu membuat 

garis panduan penilaian, mendapatkan maklumat dan membekalkan maklumat tersebut 

kepada mana-mana pihak. 

 

Menurut Stufflebeam (1971), langkah-langkah tersebut merupakan asas 

metodologi penilaian. Menurut  Stufflebeam, Herold  &  Beulah  (2003),  model  CIPP 

merupakan rangka  kerja yang  menyeluruh bagi membantu  dalam melaksanakan 

penilaian secara formatif atau sumatif. Model hubungan langsung telah mengenalpasti 

struktur penting yang dapat dijadikan sebagai pemboleh ubah bebas menggunakan teori 

Konsep, Input, Proses dan Produk (Mohd Rashidi & Azmil, 2015). Sehubungan itu, 

pengkaji telah merujuk kepada model CIPP bagi kerangka konseptual kajian ini bagi 

membuat penilaian kepada pelaksanaan program. Dalam mengubahsuai model CIPP 

bagi kajian ini, kerangka konseptual dalam pelaksanaan kajian adalah seperti 

dipaparkan melalui Rajah 1.2. 

Rajah 1.2. Kerangka Konseptual Kajian adaptasi daripada Stufflebeam (1971)  

 

 

1.8.1 Penilaian Konteks 

 

Penilaian konteks adalah perkara yang berkaitan dengan proses dan matlamat program.  

Penilaian  konteks  menumpukan kepada konsep keperluan dan cabaran untuk 

membantu mengenal pasti matlamat dan hasil pencapaian  (produk) sesuatu program 

(Stufflebeam et al., 2003). Bagi  pelaksanaan program keagamaan di Masjid ATM, 

penilaian  konteks menilai  bagaimana  konsep pelaksanaan dibentuk berdasarkan 

kepada matlamat semasa dalam  DPMKI ATM. Setiap program  mempunyai  matlamat  

dan objektif  mengikut  disiplin ilmu yang ditetapkan. Sebagai contoh, dalam aspek 

pelaksanaan kuliah-kuliah agama, kursus-kursus kerohanian, ceramah-ceramah 

bulanan serta ceramah-ceramah Hari Kebesaran Islam, ianya membantu  dalam  

menetapkan konsep dan hala tuju matlamat pelaksanaan program keagamaan tersebut. 

Selain itu, penilaian juga dijalankan bagi melihat sejauh mana konsep dan matlamat 

pelaksanaan program keagamaan selari dengan objektif dan misi DPMKI ATM.  

  

 

1.8.2 Penilaian Input  

 
  
Penilaian  input adalah penilaian yang memfokuskan kepada sumber  yang terlibat  

dalam  membantu  pencapaian  matlamat  dan objektif  program (Stufflebeam et  al., 

2003). Dalam  perancangan dan pelaksanaan  sesuatu  program,  keyakinan  tenaga 

pengajar atau pembimbing untuk  menyampaikan pengajaran perlu  juga dinilai  kerana 

tenaga pengajar merupakan sumber yang penting untuk  menentukan kejayaan dan 

keberkesanan sesuatu sesi pengajaran dalam sesuatu program. Sesungguhnya kejayaan  

sukatan pengajian banyak bergantung  kepada keupayaan guru untuk melaksanakannya 

dengan penuh semangat dan dedikasi. Oleh itu, guru  sepatutnya  memahami  terlebih  

dahulu  tentang  sesuatu sukatan pengajian dan pedagogi kandungan sesuatu pelajaran 

sebelum menyampaiakan kepada para penuntut. Justeru dalam penilaian input, kajian 

terhadap sikap, kemahiran, pengetahuan penyampai kuliah dalam program keagamaan 

di Masjid ATM perlu dijalankan. Penilaian input juga melihat dalam aspek isi 

kandungan sukatan pengajian termasuklah alat bantuan mengajar dan infrastruktur yang 

tersedia.  

1.8.3 Penilaian Proses  

 

Penilaian proses tertumpu kepada strategi pelaksanaan program (Stufflebeam et al., 

2003). Penilaian proses adalah penting untuk melihat perjalanan program yang 

dilaksanakan bertepatan dengan  apa yang dirancang.  Selain  itu, dalam penilaian 

proses, dua strategi pelaksanaan akan dinilai iaitu kaedah melaksanakan pengajaran dan 

strategi penganjuran program. Penilaian proses juga bertujuan untuk menilai  

pendekatan atau kaedah pengajaran yang disampaikan oleh tenaga pengajar dalam 

program keagamaan di Masjid ATM. Perkara lain yang dinilai  dalam  penilaian  proses 

juga  ialah strategi pengajuran program keagamaan di Masjid ATM. Strategi penganjuran 

program ini berkisar kepada pengiklanan, penyebaran maklumat penganjuran dan arahan yang 

jelas. 

 

 

1.8.4 Penilaian Produk  

 
  
Penilaian produk tertumpu  kepada hasil pencapaian program. Penilaian produk melihat 

kepada matlamat, objektif serta hasil pelaksanaan program iaitu tahap pencapaian 

anggota tentera dalam pelaksanaan program keagamaan.  Penilaian produk dalam 

kajian ini adalah melihat kepada tahap penghayatan amalan kerohanian yang optimum 

dan kefahaman berkaitan ilmu-imu berkaitan pendidikan keagamaan. Natijah kepada 

tahap pencapaian adalah dapat melahirkan anggota tentera yang mempunyai kuasa 

tempur melalui kerohanian (spiritual combat power). 

Keempat-empat pemboleh ubah bebas ini menjadi fokus untuk penilaian yang 

dibahagikan kepada elemen masing-masing seperti yang ditunjukkan dalam Rajah 1.2.  

Keempat-empat fokus penilaian ini akan dinilai sebagai pemboleh ubah utama 

penilaian program. Ia berhubung  terus kepada  pemboleh ubah bebas yang  mendasari 

Model CIPP iaitu  konteks (context)  input (input), proses (process) dan hasil (product). 

Keempat-empat pemboleh ubah bebas ini juga adalah faktor yang membawa kepada 

pengimarahan keagamaan di Masjid ATM. 

  

 

1.9  Definisi Operasional Kajian 

 

Definisi Operasional Kajian yang berkaitan dengan setiap pemboleh ubah dan topik 

dalam kajian ini dibahagikan seperti berikut: 

 

 

1.9.1 Penilaian 

 

Menurut Kamus Dewan (Edisi Keempat, 2017), penilaian bermaksud perihal atau 

perbuatan menilai atau perihal berkaitan pentaksiran. Menurut Stufflebeam (1971), 

penilaian didefinisikan sebagai satu proses membuat garis panduan (delineating), 

mendapatkan (obtaining) dan membekalkan (providing) maklumat yang berguna untuk 

membuat keputusan yang betul. Keputusan penilaian juga adalah  untuk membantu 

dalam membuat sebarang keputusan atau untuk memastikan penerimaan tahap 

pencapaian sesuatu pelaksanaan program atau untuk menilai matlamat dan objektif  

program yang berkenaan tercapai atau tidak tercapai. 

 

 Menurut Stufflebeam et al. (2003) juga menyatakan penilaian merupakan satu 

proses perancangan, pemerolehan, laporan dan pelaksanaan secara deskriptif. Penilaian 

ke atas maklumat dilaksanakan untuk menilai aspek kebaikan, nilai (value), kejujuran 

dan signifikan sesuatu objek. Penilaian ini juga untuk mengawal untuk membuat 

keputusan, kebertanggungjawaban, menyebarkan amalan yang efektif dan kefahaman 

yang mendalam terhadap sesuatu program pendidikan. 

 

 

1.9.2 Program Keagamaan Angkatan Tentera Malaysia 

 

Program keagamaan merupakan usaha-usaha dan perancangan yang dibuat bertujuan 

menyeru, mengajak dan seterusnya mendidik manusia supaya menerima Islam dan 

menghayati segala ajaran dalam kehidupan seharian, sama ada dalam kehidupan secara 

individu, masyarakat dan negara melalui cara yang telah ditetapkan oleh Islam (Noor 

Hafizah & Fakhrul Adabi, 2014). Menurut Muhammad Abu al-Fatah al-Bayānunī 

(1991) mendefinisikan matlamat program keagamaan adalah signifikan dengan 

matlamat program dakwah atau matlamat dakwah itu sendiri. Tuntutan dakwah 

melibatkan rangkaian kegiatan atau proses dalam rangka mencapai matlamat tertentu. 

Matlamat ini berfungsi sebagai garis panduan atau pedoman bagi gerak langkah 

kegiatan dakwah. Ia boleh dijadikan panduan bagi menilai sejauh mana matlamat yang 

digariskan mencapai tujuannya. Oleh itu penetapan matlamat yang jelas dapat 

membantu pendakwah dalam melakukan perancangan, strategi dan bentuk pelaksanaan 

yang akan digunakan bagi mencapai objektif yang digariskan.  

 

Konsep pelaksanaan program keagamaan  dalam aspek ketenteraan Malaysia 

adalah merujuk kepada Perintah Majlis Angkatan Tentera Bilangan 9 Tahun 1991 

(PMAT 9/91) yang mana setiap warganegara Malaysia yang beragama Islam yang 

menyertai perkhidmatan ATM perlu mentaati agama Islam dengan sepenuhnya dan 

berusaha menghayatinya secara bersungguh-sungguh dengan penuh keinsafan. Melalui 

dasar ini juga, setiap anggota tentera yang beragama Islam diwajibkan menerima 

program pendidikan keagamaan dan penghayatan Islam sebanyak 857 jam setahun. 

Program keagamaan ini adalah bertujuan  bagi pembinaan mental dan spiritual dengan 

bimbingan-bimbingan dan panduan-panduan tertentu yang akan dikeluarkan dari 

semasa ke semasa. Program keagamaan ini dilaksanakan dengan pelbagai konsep dan 

bertujuan mencapai matlamat yang telah digariskan. 

 

 

1.9.3 Masjid Angkatan Tentera Malaysia 

 

Dalam Arahan Pentadbiran Kor Agama Angkatan Tentera No. 9 menyatakan masjid-

masjid dan surau-surau yang terdapat di dalam kem-kem tentera adalah merupakan 

bangunan rasmi kerajaan yang telah diletakkan di bawah pentadbiran dan pengurusan 

pasukan atau formasi (KP/MK ATM/BPA/KAGAT/NAZIR/703 (10) bertarikh 7 Sep 

1996). Oleh itu, masjid dan surau ini perlu diurus dan ditadbir secara sistematik bagi 

memastikan peranannya sebagai pusat kegiatan masyarakat dapat dilaksanakan sebaik 

mungkin dan diimarahkan dengan giatnya oleh warga ATM demi mendapat keredaan 



25 

 

Allah SWT.  Masjid ATM ini terletak dalam semua pangkalan atau kem atau kawasan 

rumah keluarga meliputi semua perkhidmatan iaitu Tentera Darat Malaysia (TDM), 

Tentera Laut Diraja Malaysia (TLDM) dan Tentera Udara Diraja Malaysia (TUDM). 

 

 

1.9.4 Perintah Majlis Angkatan Tentera Bilangan 9 Tahun 1991 (PMAT 9/91) 

 

Perintah Majlis Angkatan Tentera Bilangan 9 Tahun 1991 (PMAT 9/91) adalah perintah 

berkaitan Dasar Pembinaan Mental dan Kerohanian Islam Angkatan Tentera Malaysia 

(DPMKI ATM) yang diwartakan pada tahun 1991. Melalui PMAT ini,  satu dasar telah 

diwartakan bagi memastikan setiap warganegara Malaysia yang beragama Islam yang 

menyertai perkhidmatan ATM perlu mentaati agama Islam dengan sepenuhnya dan 

berusaha menghayatinya dengan penuh keinsafan. Melalui dasar ini juga, setiap 

anggota tentera yang beragama Islam diwajibkan menerima pendidikan kerohanian 

serta program penghayatan Islam sebanyak 857 jam bagi tujuan pembinaan mental dan 

kerohanian Islam dengan bimbingan-bimbingan dan panduan-panduan tertentu yang 

akan dikeluarkan dari semasa ke semasa (PMAT 9/91). Terdapat dua bentuk pembinaan 

yang dibentangkan dalam dasar ini iaitu ketahanan spiritual dan ketahanan mental. 

 

 

1.9.5 Arahan Pentadbiran Kor Agama Angkatan Tentera No. 16   

 

Arahan Pentadbiran Kor Agama Angkatan Tentera No. 16 iaitu Pentafsiran Dasar 

Pembinaan Mental dan Kerohanian Islam Dalam Angkatan Tentera Malaysia (PMAT 

9/91) dikeluarkan pada 16 Nov 2005 bertujuan untuk mentafsirkan dan memberi garis 

panduan terperinci kepada DPMKI ATM untuk dipatuhi dan dilaksanakan di semua 

formasi dan pasukan. Arahan ini merupakan arahan pelaksanaan terhadap pentafsiran 

DPMKI ATM untuk dilaksanakan sepenuhnya di ketiga-tiga perkhidmatan ATM. 

Arahan ini bermatlamat untuk mewujudkan satu tafsiran yang seragam terhadap arahan 

DPMKI ATM untuk dipatuhi oleh semua formasi dan pasukan. Arahan ini juga 

membantu formasi dan pasukan untuk melaksanakan DPMKI ATM secara seragam, 

bersistematik dan efektif. Selain itu, dalam arahan ini disediakan format-format 

pelaksanaan aktiviti keagamaan sebagaimana yang dikehendaki dalam arahan DPMKI 

ATM.  Selain itu juga, arahan ini juga bermatlamat sebagai asas penilaian terhadap 

pencapaian pelaksanaan aktiviti keagamaan di formasi dan pasukan dalam ATM. 

(MATM/J1KAGAT/DWH/TARBIYAH/1039(33) bertarikh 16 Nov 2005). 

 

 

1.9.6 Jawatankuasa Imarah Masjid Angkatan Tentera (JIMAT)  

 

Semua masjid di dalam Angkatan Tentera Malaysia hendaklah ditadbirkan oleh satu 

jawatankuasa khas yang diberi nama Jawatankuasa Imarah Masjid Angkatan Tentera 

atau ringkasnya JIMAT. Ianya satu skop dalam Arahan Pentadbiran KAGAT No. 9 

Peraturan Pentadbiran dan Pengurusan Masjid dan Surau Dalam Angkatan Tentera 

Malaysia (KP/MK ATM/BPA/KAGAT/NAZIR/703 (10) bertarikh 7 Sep 1996). Secara 

amanya jawatankuasa ini merupakan satu badan induk yang bertindak sebagai 

perancang, mengatur pelaksanaan dan mengawal segala aktiviti keagamaan di Masjid 

ATM. Jawatankuasa ini diberi panduan oleh Arahan Pentadbiran KAGAT No. 9 untuk 

merancang aktiviti Masjid ATM demi mewujudkan perancangan aktiviti keagamaan 

yang rapi dan bersistematik. Hal ini akan menjamin keunggulan kepada pengimarahan 

Masjid ATM.  

 

 

1.10  Batasan Kajian 

 

Mengikut data terkini yang dikeluarkan oleh Jabatan Arah KAGAT (2023), jumlah 

keseluruhan Masjid ATM ialah sebanyak 36 buah manakala Surau Diri Jumaat ATM 

adalah sebanyak 41 buah (BPA-KAGAT(MAS).100-1/9/4). Masjid dan Surau Diri 

Jumaat tersebut berada di bawah pemerintahan naungan Markas Perkhidmatan masing-

masing iaitu Markas ATM, Markas TDM, Markas TLDM dan Markas TUDM. Pecahan 

senarai bilangan jumlah masjid dan Surau Diri Jumaat mengikut perkhidmatan iaitu 

Markas ATM mempunyai  sebuah masjid dan enam buah Surau Diri Jumaat, Markas 

TDM mempunyai 26 buah masjid dan 26 buah Surau Diri Jumaat, Markas TLDM 

mempunyai empat buah masjid dan dua buah Surau Diri Jumaat manakala Markas 

TUDM mempunyai tiga buah masjid dan tujuh buah Surau Diri Jumaat. 

    

Dalam kajian ini, limitasi pemilihan masjid dan Surau Diri Jumaat  hanya 

melibatkan jemaah dan pengurusan masjid-masjid dalam naungan perkhidmatan  

TLDM bagi mewakili responden untuk tujuan kajian. Pemilihan ini dibuat berdasarkan 

kepada kepelbagaian perkhidmatan anggota yang terdiri dari anggota TDM, TLDM dan 

TUDM yang berkhidmat di Pangkalan TLDM. Justeru, para jemaah anggota yang 

terlibat sebagai sampel dalam populasi yang dipilih adalah pelbagai latar belakang. 

Masjid-masjid dan Surau Diri Jumaat yang terlibat adalah seperti berikut: 

a. Masjid An-Nur, Pangkalan TLDM Lumut, Perak. 

b. Masjid Ibnu Battuta, Pangkalan TLDM Kota Kinabalu, Sabah. 

c. Surau Al-Amin, TLDM Balok Perdana, Kuantan, Pahang.  

 

Selain itu, masjid-masjid dan Surau Diri Jumaat ini juga dipilih kerana mewakili 

zon-zon di Malaysia iaitu zon Borneo, Pantai Barat Semenanjung dan Pantai Timur 

Semenanjung. Bagi zon selatan semenanjung, kewujudan pangkalan TLDM di 

bahagian ini adalah sebagai sebuah pusat latihan dan anggota adalah kebanyakannya 

terdiri dari pelatih (rekrut) yang perkhidmatannya masih awal (tidak lebih setahun 

berkhidmat) yang mana mereka tidak sesuai dijadikan sampel kajian. Namun, sampel 

di bahagian zon selatan ini telah ditampung oleh anggota yang berada di ketiga-tiga zon 

yang dipilih mengikut jadual saiz sampel . Pemilihan zon-zon ini menggambarkan 

keseluruhan penempatan warga TLDM yang mewakili ATM sebagai sampel kajian.  

 

 

1.11  Kepentingan Kajian 

 

Kajian ini mengandungi beberapa kepentingan iaitu yang pertamanya ialah 

menyalurkan maklumat kepada Jabatan Arah KAGAT tentang konteks pelaksanaan 

yang digunakan dalam pelaksanaan program keagamaan di masjid-masjid ATM. Hal 

ini penting  dalam usaha organisasi ini memperkukuhkan kerohanian warga ATM yang 

benar-benar berkualiti dan memberi kesan ke arah melahirkan kuasa tempur melalui 

kerohanian (spiritual combat power) para anggota. Ini kerana, segala sumber 

pengetahuan yang diperolehi dari kajian ini akan dijadikan rujukan di pangkalan atau 

kem yang lain. Sel Pengurusan Masjid Jabatan Arah KAGAT boleh menjadikan hasil 

kajian ini untuk menstrukturkan modul pengajaran dalam program keagamaan di 

Masjid ATM. Selain itu, hasil kajian ini juga boleh dijadikan rujukan bagi pelaksanaan 

program-program keagamaan di masjid-masjid seluruh Malaysia. 

 

Kedua, data-data yang dihasilkan dalam kajian ini dapat digunakan oleh pihak 

Jawatankuasa Pengimarahan Masjid Angkatan Tentera (JIMAT) terdiri dari Pengerusi 

Masjid yang biasanya daripada Pegawai Tentera Terkanan dalam sesuatu garison atau 

kentomen untuk tujuan perancangan dan penganjuran program keagamaan di Masjid 

ATM. Pihak JIMAT dapat merancang untuk menganjurkan program berdasarkan 

modul-modul pengajaran yang sesuai dan diminati oleh para anggota jemaah dan 

memberi kepuasan kepada mereka. 

 

Ketiga, kajian ini juga berkepentingan kepada pengkuliah atau tenaga pengajar 

di masjid-masjid ATM yang terdiri daripada pegawai dan anggota KAGAT. Mereka 

adalah indvidu atau kumpulan yang sentiasa memberi bimbingan pengajaran di masjid 

ATM yang menjadi “core business” kepada tugas mereka. Di samping itu, masjid ATM 

juga seringkali menjemput pengkuliah-pengkuliah awam yang datang dari luar kem 

atau pangkalan. Justeru, hasil kajian ini juga memberi panduan kepada mereka untuk 

menjadi tenaga pengajar atau pengkuliah dalam program keagamaan di masjid ATM. 

 

Yang terakhirnya, iaitu yang keempat adalah kajian ini penting kepada para 

jemaah masjid ATM yang terdiri dari anggota tentera dan keluarga serta masyarakat 

awam sekitar. Kepentigan kajian ini terutamanya adalah untuk menilai tahap 

penerimaan mereka dan kesan langsung untuk melahirkan kekuatan tempur melalui 

kerohanian (spritual combat power) pada setiap anggota tentera. Ini kerana modul-

modul pengajaran yang disampaikan dengan berstrategi boleh memberi impak yang 

maksima kepada mereka dan boleh menarik minat mereka untuk datang 

mengimarahkan masjid dalam program-program yang dianjurkan. Apa yang penting 

juga ialah tahap kepuasan jemaah perlu diutamakan kerana mereka adalah mad’u yang 

menjadi penuntut ilmu di masjid-masjid ATM. 

 

Empat kepentingan kajian yang dinyatakan di atas sekiranya dapat 

diimplimentasikan dengan betul dan sistematik diyakini dapat melahirkan Masjid ATM 

yang subur dengan pelaksanaan program keagamaan  yang mantap dan menjadi daya 

tarikan untuk para jemaah memenuhi setiap waktu ketika program dianjurkan. 

  

 

1.12   Kesimpulan 

 

Pelaksanaan program keagamaan yang berterusan dan berimpak tinggi merupakan satu 

keperluan dalam membentuk kekuatan dalaman anggota tentera. Kejayaan sesuatu 

operasi tentera tidak hanya bergantung kepada kelebihan dan kecanggihan persenjataan 

sahaja, akan tetapi turut dibantu oleh elemen spiritual yang terdapat pada diri anggota 

tentera tersebut. Bagi meningkatkan kekuatan dalaman dan kerohanian setiap peringkat 

anggota tentera, ATM tidak terlepas daripada tanggungjawab melaksanakan pelbagai 

program keagamaan. Beberapa dasar telah diperkenalkan bagi tujuan itu antaranya 

DPMKI ATM yang diwartakan melalui Perintah Majlis Angkatan Tentera Bilangan 9 

Tahun 1991 (PMAT 9/91). Sehubungan dengan itu, kajian ini bermatlamat 

mengenalpasti tahap penerimaan konteks, input dan proses pelaksanaan program 



31 

 

keagamaan di Masjid ATM dan sekaligus mengenalpasti tahap hasil pencapaian 

pelaksanaan program tersebut. 


